
Euskaldunen ikasgaiak Stanforden 

Gaur amaituko da euskal kulturari buruz AEBetako unibertsitateak eskaini duen mintegia 

Ainhoa Oiartzabal 

«Euren ohiturak, antzinako hizkuntza eta nortasun zeinuak gordetzeko ahaleginarekin batera, xede berriak lortzeko lanean gogor jardun dute euskaldunek. Amerika eta Asia esploratzen aitzindariak izan dira, kapitalismoari bide eginez; eta euren kirola, literatura eta sukaldaritzaren bitartez, beste kulturetan eragin dute» -Introduction to Basque Studies: Course Description (Euskal ikasketetara sarrera: ikastaroaren deskripzioa)-. Horrela definitu dituzte euskaldunak AEBetako Stanford Unibertsitatean (Kalifornia) urtarrilean hasi eta gaur amaituko den euskal kulturari buruzko mintegian. Gloria Totoricaguena Renoko Unibertsitateko Euskal Ikasketen Zentroko zuzendariak eman ditu eskolak, asteazkenero, 20 lagun ingururi. 

Casey Alice Nevitt unibertsitateko ikaslearen ekimenez antolatu dute mintegia, John Etchemendy unibertsitateko errektorearen laguntzarekin -biak ala biak euskal jatorrikoak-. «Euskal historia, kultura, hizkuntza zein politika interesgarriak dira oso, eta ikasleek horren berri izatea nahi nuen», dio Nevittek. Helburu horren bila jardun dute mintegian parte hartu duten ikasleek. Nancy Falxa-Raymondek dio: «Nire aitona Ipar Euskal Herrikoa zen, eta nire familiak gogo handiz jarraitu du beti euskal kultura. Gehiago ikasi nahi dut euskal gaiari buruz, bai Euskal Herrian jazo den historiari buruz bai Ameriketan jazo denari buruz». Hain zuzen, euskal diasporaren historiari eta garapenari berebiziko garrantzia eman diote ikastaroan. Australian, Asian eta Europan ezarri diren euskal komunitateez jardun dute, baina batik bat AEBetara joandako artzainez. «Erabat harrituta gelditu naiz hainbat euskaldunek artzaintza gorroto zutela entzutean; ahal bezain azkar beste lanpostu bat bilatzen saiatzen zirela jakitean, alegia. Ustea da, ordea, euskaldunak onak zirela artzaintzan, eta horretarako jaio zirela». 

Cristina Muñoz ikaslea, berriz, euskal diasporak euskal historian eduki duen garrantziak harritu du. «Euskal Herria txikia da, eta populazioa are txikiagoa dela izanen dela dirudi». Ez zuen AEBetan dauden euskal komunitate piloaren berri: «Munduaren beste aldean, urrunean, bizi zen jende taldea zen niretzat euskaldunena». Diasporaren nondik norakoak gertutik ezagutzeko, otsailean San Frantziskoko Euskal Etxearen 25. urteurreneko ekitaldietan hartu zuten parte mintegiko ikasleetako askok. 

GLOBALIZAZIOA ETA IDENTITATEA. Aspaldian Ameriketara emigratu zutenen ondorengoen euskal nortasunaz ere aritu dira mintegian. Falxa--Raymonden iritziz, zaila izango da euskal komunitatearentzat AEBetan irautea, «etorkin gehiago biltzen ez badituzte behintzat». 

«Eta beharrezkoa al da estatu bat egungo egoera globalizatuan?». Galdera horrekin amaitu dituzte euskal herriko historia politikoari buruz mintegian eskainitako eskolak. Muñozek uste du globalizazioarekin zaila egingo zaiola «halako komunitate bati» nortasuna gordetzea. Hala ere, baikorra da: «Euskaldunak indartsuak dira, eta mendeetan jasandako eragin guztien gainetik euskaldun izateari eutsi badiote, agian, beharbada, bai izango dute etorkizunik». Azken asteetan historia alde batera utzi dute, eta euskal zinemagintzari, literaturari eta sukaldaritzari egin diete leku mintegian. Euskal dantzak ikasteko eta txistua jotzeko parada ere izan dute. 

Casey Alice Nevitt oso gustura dago mintegiak izan duen harrerarekin, eta, beraz, etorkizunean halako beste ikastaroekin jarraitzeko aukera dagoela uste du. «Izugarria da ikasle, unibertsitateko kide eta euskal komunitatearen aldetik jaso duen sostengua». 

Datorren hilaren 26an, Gernikako bonbardaketaren 70. urtemugan, erakusketa bat antolatuko dute: mintegia bukatzeko ikasleek Euskal Herriari buruz eginiko horma irudien erakusketa paratuko dute Stanfordeko Unibertsitateko Plaza Zurian. 

